
Útdráttur 
Í þessari ritgerð verður fjallað um stöðu kvenna í Persaflóaríkjunum með 

sérstakri áherslu á einkalíf þeirra en staða kvenna þar er talin sú versta í 

heiminum. Persaflóaríkin eru hluti af heimi múslíma en íslamstrú er oft gerð að 

blóraböggli fyrir því misrétti sem á sér stað í múslímaríkjum. Kenningarlegur 

grunnur ritgerðarinnar er femínismi og orientalismi en sérstaklega er fjallað um 

íslamskan femínisma sem gengur út frá þeirri hugmynd að íslamstrú sé trú 

jafnréttis en röng túlkun helgirita hafi skilað óréttlátu samfélagi múslíma. Fjallað 

verður um Sharía lög sem eru íslömsk lög, en lagakerfi Persaflóaríkjanna er 

byggt á þeim lögum, þó mismikið eftir löndum. Skoðuð verða svokölluð 

fjölskyldulög með tilliti til hjónabands, skilnaðar, forræðis barna og arfs og er 

aðalmarkmið ritgerðarinnar að varpa ljósi á hvernig lögin mismuna kynjunum. 

Að lokum verður fjallað um helstu baráttumál femínista og kvenréttindahreyfinga 

í Persaflóaríkjunum. 

Abstract 
This thesis covers women´s status in the Gulf States, emphasizing on their 

private life, but their status is considered to be one of the worst in the world. The 

Gulf States are part of the Muslim world where Islam is often used as a 

scapegoat for the ongoing inequality in the region. The dogmatic platform of the 

thesis is feminism and orientalism but it especially covers Islamic feminism, 

presuming the idea that Islam supports gender equality but improper 

interpretation of scriptures is resulted in an unjust Muslim community. The 

thesis also addresses the Islamic Sharia laws, upon which the Gulf States´ legal 

system is based, although being variable between countries. The family laws 

are also addressed in terms of marriage, divorce, parental authority and 

inheritance and it is one of the main objectives of the thesis to demonstrate how 

these laws support gender inequality. Finally the thesis also addresses the main 

issues of feminists and women´s rights organizations in the Gulf States. 

 Inngangur 
Konur, sem telja um helming alls mannkyns, hafa víða í aldanna rás haft lægri stöðu og 

minni réttindi en karlar. Nánast hvert sem litið er hafa konur þurft að berjast fyrir rétti 

sem telst svo sjálfsagður þegar karlkynið á í hlut. Málefni kvenna í Miðausturlöndum 

hafa löngum verið vinsælt viðfangs- og umræðuefni í fræðaheiminum en staða kvenna á 

því svæði er talin sú versta í heiminum hvað varðar jafnrétti kynjanna. Sumir vilja 

meina að íslam beri sökina á því ójafnrétti sem viðgengst í Miðausturlöndum og telja að 

einungis með fráhvarfi frá öfgafullri túlkun á trúnni sé möguleiki á jafnara samfélagi. 

Aðrir telja mismunun kynja liggja í rótgrónum hugmyndum feðraveldis og einungis 

breytt hugarfar og breyting á samfélagslegum gildum leiði til jafnréttis. Hvort heldur 

sem er verður ekki hjá því litið að staða margra kvenna í Miðausturlöndum og þá 

sérstaklega í svokölluðum Persaflóaríkjum er döpur.  

Í þessari ritgerð verður sérstaklega fjallað um fimm af Persaflóaríkjunum, Kúveit, 

Sádí Arabíu, Katar, Sameinuðu arabísku furstadæmin (hér eftir SAF) og Óman. 

Skýrslur um stöðu kvenna í þessum ríkjum benda óhikað til þess að staðan sé óvíða jafn 

slæm hvað varðar jafnrétti kynja (Human rights watch, 2014; Kelly, 2009). Aðskilnaður 

kynja er mikill og víða er brotið á réttindum kvenna í lagakerfinu. Hvað veldur er erfitt 

að segja til um en líklega er það samspil margra þátta en í þessari ritgerð verður reynt að 

varpa ljósi á hvers lags misrétti konur Persaflóaríkjanna standa frammi fyrir. Hvort sem 

litið er til einkalífs eða frelsi til þátttöku í hinu opinbera lífi má sjá að verulega hallar á 

konur.  

Í ritgerðinni verður sérstakri athygli beint að einkalífi kvenna og rýnt í svokölluð 

fjölskyldulög og ákvæði þeirra. Fjölskyldulög Persaflóaríkjanna byggja á íslömskum 

lögum, öðru nafni Sharía lögum, og ná þau meðal annars yfir lög um hjónaband, 

skilnað, forræði barna, arf og persónulegt frelsi. Sérstaklega verður tekið fyrir ákvæði í 

fjölskyldulögunum um kerfi verndara (e. guardian) en með því er átt við að konum er 

skylt að fá leyfi karlkyns aðila fyrir ýmsum persónulegum athöfnum sem heftir verulega 

frelsi þeirra bæði til hversdagslegra athafna og annarra veigameiri athafna. Þá mun 

ritgerðin einnig fjalla um helstu baráttumál femínista og aðgerðasinna er snúa að auknu 

frelsi og réttindum kvenna í Persaflóaríkjunum. Kenningar um orientalisma og 

femínisma verða hafðar til hliðsjónar umfjöllun minni um stöðu kvenna í 

Persaflóaríkjunum en ég tel þessar kenningar henta vel slíku efnisvali. Orientalisminn 



  

7 

byggir á hugmyndum Said (1978) um að heiminum megi skipta upp í „við“ og „hinir“ 

þar sem hinn vestræni heimur hefur framandgert Austurlönd. Orientalismann má rekja 

aftur til nýlendutímans og má segja að í dag sé hann leið Vesturlanda til þess að halda 

yfirráðum sínum yfir Austurlöndum. Á ómeðvitaðan hátt er staðalímyndum haldið á 

lofti um Austurlönd sem hafa orðið að rótgrónum hugmyndum líkt og um staðreyndir sé 

að ræða. Orientalisminn er því góð áminning í ritgerð sem þessari að ekki má líta á 

hlutina sem svarta og hvíta heldur að innan hvers samfélags, og í raun hvert sem litið er, 

þarf að hafa fjölbreytileikann í huga. 

Eins og Þorgerður Einarsdóttir (2004) hefur fjallað um er femínismi jafnframt 

fræði og hreyfing í senn og er hann er afar nytsamlegur í umfjöllun og til greiningar á 

misrétti kynjanna ásamt því að vera leiðandi í baráttunni fyrir kynjajafnrétti. 

Femínisminn hefur margar leiðir til þess að skoða kynjamisrétti og hefur líkt og aðrar 

fræðigreinar ekki verið laus við gagnrýni. Íslamskur femínismi kemur fram sem andsvar 

við þeirri hugmyndafræði sem einkenndi femínismann þar sem hann var gagnrýndur 

fyrir það að tala einungis fyrir hvítar, gagnkynhneigðar millistéttarkonur og þannig 

útiloka aðra mikilvæga þætti svo sem aðra kynþætti og kynhneigð. Hugmyndafræði 

íslamsks femínisma byggir á þeirri sýn að íslamstrú boði jafnrétti kynjanna en með 

rangri túlkun helgirita hafi sú túlkun leitt til óréttláts samfélags. Það sé því með 

endurskoðun og nýrri túlkun íslamskra helgirita sem stuðla megi að samfélagi sem 

grundvallast af kynjajafnrétti. 

Megin markmið þessarar ritgerðar er að varpa ljósi á stöðu kvenna í 

Persaflóaríkjunum, sérstaklega hvað varðar rétt þeirra samkvæmt fjölskyldulögum, 

ásamt því að skoða hvort og þá hvernig konur berjast fyrir réttlæti og á hvaða 

grundvelli. Fyrst verður fjallað um kenningarlegan ramma sem eins og áður sagði er 

femínismi og orientalismi. Þá verður fjallað um Sharía lög sem eru undirstaða lagakerfis 

Persaflóaríkjanna að miklu leyti og þá sérstaklega þess hluta er varðar fjölskylduna og 

einkalífið. Einnig verður almennt fjallað um Persaflóaríkin og hvernig mismunur 

kynjanna kemur fram á mismunandi sviðum samfélagsins, bæði utan og innan heimilis. 

Síðan verður fjallað um fjölskyldulög Persaflóaríkjanna og sérstök ákvæði um 

hjónaband, skilnað, forræði barna og arf. Því næst verður fjallað um ákvæði um 

verndara, sem er hluti af fjölskyldulögum, hvert hlutverk hans er og hvaða áhrif það 

hefur á líf kvenna. Að lokum verður fjallað um baráttu femínista og aðgerðasinna í 

Persaflóaríkjunum fyrir auknu frelsi og réttindum.  

 

1 Staðsetning höfundar 
Eins og femínistinn Dorothy Smith hefur skrifað um er þekking alltaf staðsett (e. 

situated) og háð sjónarmiði þess sem við á. Mismunandi uppeldi karla og kvenna skapa 

þeim því ólík viðhorf, gildismat og þekkingu (1987). Því tel ég mikilvægt við gerð 

þessarar ritgerðar að gera grein fyrir hvers vegna ég valdi þetta efni. Ég er hvít kona á 

fertugsaldri og alin upp á Íslandi. Ástæða þess að málefni kvenna í Persaflóalöndunum 

vöktu áhuga minn er að ég og fjölskylda mín stefnum á að flytja til Óman í lok sumars 

2014 þar sem maðurinn minn hefur fengið atvinnutilboð þaðan. Ég heimsótti landið í 

janúar síðastliðnum og fann hvergi fyrir þeirri mismunun vegna kyns míns sem ég taldi 

einkenna landið. Staðalímyndin sem ég hafði tileinkað mér fyrirfram kom ekki heim og 

saman við það sem ég upplifði og því langaði mig að kanna frekar stöðu kvenna á þessu 

svæði. Það lá því beinast við að sökkva sér í þessi mál í lokaritgerð minni til BA gráðu í 

mannfræði og reyna um leið að öðlast skilning á því samfélagi sem ég mun verða 

þátttakandi í næstu árin. En eins og Þorgerður Einarsdóttir (2004) nefnir þá er sjónarmið 

og þekking bæði áunnin og lærð með vitrænni greiningu á heiminum og einnig bundin 

við upplifun einstaklinga. Það verður því fróðlegt að sjá hvernig hugmyndir mínar 

breytast með því að vera þátttakandi í samfélagi sem vestrænir miðlar hafa mótað 

skoðun okkar á, oft frekar neikvæða. Ég tel það mikilvægt og vil að það komi skýrt 

fram að ætlun mín með þessari ritgerð er ekki að alhæfa um allar konur 

Persaflóaríkjanna sem eru líkt og við á Vesturlöndunum jafn ólíkar og þær eru margar. 

Staða þeirra er mismunandi hvað varðar stétt, aldur, uppruna, kynferði eða stöðu þeirra í 

samfélaginu svo dæmi séu tekin. Sumar þeirra búa því miður við mikið ójafnrétti sem 

við hér á Vesturlöndum getum heldur ekki státað okkur af að vera laus við. Sú 

mismunun sem varpað verður ljósi á í þessari ritgerð er þó veruleiki sem fjöldi kvenna 

stendur frammi fyrir í Persaflóaríkjunum. 

Einnig verður fjallað um stöðu kvenna að mestu þvert á menningarlegan 

fjölbreytileika og ekki farið í einstaka smávægilegan breytileika þó svo að reynt verði 

að taka fram ef um mikilvæg sérkenni ákveðinna landa er að ræða. 

2 Kenningarlegur rammi 

2.1 Orientalismi 
Umræðan sem aldrei tekur enda er hvernig heimurinn skiptist í „við og hinir“ og því er 

ágætt að hafa hugmyndakerfi Edward Said (1987) um orientalismann til hliðsjónar. 

Orientalisminn er í raun sú hugmynd að skipta megi heiminum upp í tvo hluta, „austrið“ 

eða Austurlönd og „vestrið“ eða Vesturlönd, þar sem annar hlutinn er æðri hinum. 

Upphaf orientalismans telur Said að rekja megi til nýlendutímans og er hann því leið 

vestursins til þess að halda yfirráðum yfir Austurlöndum. Staðalímyndir eru lykilatriði í 

orientalismanum og eru Austurlönd skilgreind sem andstæða Vesturlanda. 

Orientalisminn spyr hvers vegna við teljum okkur geta flokkað mjög stóran hluta 

jarðarinnar sem lægri settan og vanþróaðri en vesturhluta heimsins. „Við“ eða íbúar 

Vesturlanda höfum með ímyndasköpun gefið sjálfum okkur vald yfir „hinum“ eða 

íbúum Austurlanda sem eru framandgerðir og staðsettir neðar á hinum umdeilda 

þróunarskala. Það er því hlutverk vestursins að koma austrinu ofar á þróunarskalann eða 

á sama stað og Vesturlöndin. Austurlönd hafa þó ekki einungis neikvæða ímynd því yfir 

þeim hvílir ákveðin rómantík sem má rekja aftur til nýlendutímans þegar Vesturlönd 

hófu að rannasaka það sem taldist framandi og ósnert (Said, 1978). 

Said telur að orientalisminn geti verið fjölbreytilegur og nefnir dæmi um 

fræðilegan eða akademískan orientalisma. Innan fræðaheimsins er enn viðhaldið 

ákveðnum staðalímyndum af austrinu og telur Said að allir þeir sem kenna, rannsaka 

eða skrifa um Austurlönd séu orientalistar og að verk þeirra um Austurlönd séu 

orientalismi. Fræðimenn eru þó að hverfa frá hugmyndum orientalismans þó svo að enn 

lifi hann ágætu lífi í kenningum og skrifum fræðimanna. Said nefnir einnig að 

orientalisminn sé ákveðin tegund hugsunar eða leið til þess að flokka ákveðna hluti í 

tiltekin hólf en þessi hugsunarháttur er oft grundvöllur að skrifum og rannsóknum um 

Austurlönd (Said, 1978). Þó svo að bók Said sé skrifuð árið 1978 má velta því fyrir sér 

hvort að orientalisminn eigi ekki nokkuð vel við í dag. Maður þarf ekki að hafa komið 

til þessa heimshluta til þess að telja sig vita hverslags fólk þar býr, í hvernig samfélagi 

og þess háttar. Fréttaflutningur er einsleitur og gerður til þess að viðhalda þessari ímynd 

sem festir sig enn betur í sessi hjá Vesturlandabúum. 

Said er ekki sá eini sem fjallað hefur um vald hins vestræna heims yfir 

Austurlöndum. Mir-Hosseini fjallar um hvernig aukið forræði vestræns heims yfir 

múslímaheiminum og aukin veraldleg þekking á nítjándu öldinni hafi orðið til þess að 

gamlar hefðir um samskipti og hlutverk kynjanna hjá múslímum hafi dvínað. Þá hafi 

nýlendutíminn haft það í för með sér að staða kvenna innan íslam hafi orðið deiluefni og 

grundvöllur að baráttu milli íhaldssinnaðra og nútímasinnaðra. Sú barátta hefur staðið æ 

síðan (2012). 

2.2 Femínismi 
Hugtakið femínismi hefur mikið verið í fræðilegri og almennri umfjöllun undanfarin ár. 

Íslenskir femínistar eru sífellt meira áberandi í umræðunni við misgóðar undirtektir og 

dregin hefur verið upp neikvæð ímynd af þeim sem berjast fyrir jöfnum rétti kvenna og 

karla. Það er því miður staðreynd að konur búa víða enn við mismunun af einhverju tagi 

sökum kyns. Það að hafa lagaleg réttindi til jafns við karlkynið, eins og reyndar á við 

um íslenskt samfélag, er því ekki hinn fullkomni mælikvarði á jafnrétti kynja. 

Öll samfélög eru lagskipt þegar kemur að kyni, stétt, uppruna eða kynþætti en í 

Persaflóaríkjunum er skipting einstaklinga út frá kyni sérstaklega áberandi (Moghadam, 

2003). Aðgreining kynja er þó grundvallaratriði í flestum samfélögum og hefur kyn 

mikil áhrif á stöðu einstaklinga í samfélaginu. Femínismi fjallar um mun á stöðu 

kynjanna og er mikilvægt að taka mið af honum í umfjöllun um mjög kynjuð samfélög. 

Miðpunktur femínískrar hugsunar er sá að samfélagið sé í heild byggt á félagslegum 

yfirráðum karla yfir konum sem femínistar hafna að séu sjálfsögð eða á einhvern hátt 

náttúruleg (Halla Gunnarsdóttir, 2008).  

Femínisma má skipta í tvennt, annars vegar í hreyfingu eða aktívisma og hins 

vegar í kenningu eða fræði. Femínísk hreyfing eða aðgerð miðar því að því að leiðrétta 

það óréttlæti sem viðgengst í samfélaginu með gagnrýnum og meðvituðum hætti á 

meðan fræðin stunda meðal annars rannsóknir og greiningar þar sem kyn er lykilbreyta. 

Þannig má segja að Femínistafélag Íslands sé hreyfing og kynjafræðinám við Háskóla 

Íslands sé fræði. Kynjafræðina mætti flokka sem þverfaglegt fræðasvið og undir það 

falla fræði líkt og karlafræði, kvennafræði og hinseginfræði. Kynjafræði sem 

þverfaglegt fræðasvið er því gagnlegt þegar rýnt er í hvernig völdum er skipt milli kynja 

ásamt því hvernig virðingarröð menningarlegra fyrirbæra er ákvörðuð (Þorgerður 

Einarsdóttir, 2004). Þó svo að femínismanum megi skipta í tvennt er ekki hægt að 

aðskilja þessa tvo þætti og eru samvirk tengsl á milli fræða og aðgerða. Þorgerður 

Einarsdóttir fjallar um hvernig einstaklingar innan menntakerfisins, svo sem kennarar 

og nemendur, hafi verið virkir þátttakendur í kvennahreyfingum þannig að sterk tengsl 

mynduðust á milli fræðaheims og kvennahreyfinga. Þá snerist gagnrýnin ekki einungis 

um samfélag og menningu heldur einnig fræðasamfélagið og vísindin í heild. 

Fræðilegur eða akademískur femínismi er þannig hluti af vísindum og fræðaheiminum 

en hlutverk hans er þó að vera gagnrýninn. Því má segja að hann sé á einn veg hluti af 

því kerfi sem hann beitir sér gegn. Fræðin eru þar af leiðandi mjög pólitísk og tilgangur 

þeirra er að brjóta upp ríkjandi hefðir og gildismat og þannig leiða þau til breytinga 

(Þorgerður Einarsdóttir, 2004). 

Í bók sinni What is Feminism fjallar Chris Beasley um það skilgreiningar-

vandamál sem femínisminn stendur frammi fyrir. Femínismi hefur margar leiðir til að 

skoða misrétti og einföld útskýring á honum er vandfundin. Í daglegu lífi ber femínisma 

oft á góma og þrátt fyrir fjöldann allan af mismunandi undirflokkum er þó oftast talað 

um femínisma án aðgreiningar sem eina kenningu er varðar jafnrétti kynjanna (1999). 

Undirflokkar femínismans eru ótal margir og geta þeir verið afar ólíkir þó flestir gangi 

þeir út frá að jafna stöðu kynjanna í samfélaginu. Þorgerður Einarsdóttir bendir á að til 

þess að hreyfing eða aðgerð teljist femínísk verður hún að vera meðvituð og gagnrýnin 

og miða að leiðréttingu kynbundins óréttlætis. Það sé gert með þekkingu og yfirsýn á 

kynjun samfélagsins og því valdamisræmi sem viðgengst milli kynjanna (2004). 

Femínisma verður að skoða í sögulegu samhengi og er hann samofinn sögu 

kvennréttindabaráttunnar. Þá hafa hugtök og kenningar innan femínismans orðið til í 

ákveðnu andrúmslofti þar sem kvenréttindabaráttan og fræðin tengjast. Hvert tímabil 

kvennréttindabaráttunnar ber með sér ákveðin einkenni og hafa kenningarkerfi 

femínismans orðið til út frá þeim. Sem dæmi má nefna frjálslyndan femínisma, 

marxískan og sósíalískan femínisma, róttækan femínisma og sjónarmiðsfemínisma sem 

nálgast það markmið að afnema kynjamisrétti eftir mismunandi leiðum (Þorgerður 

Einarsdóttir, 2004). 

2.3 Íslamskur femínismi 
Fræðikonan Lila Abu-Lughod hefur bent á að konur í hinum vestræna heimi hafi verið 

taldar hinn aðilinn (e. other) til móts við sjálf karla. Tilgangur femínismans sé því að 

gera konur að sínu eigin sjálfi og breyta þeim frá því að vera hlutir (e. object) og skraut 

karlmanna í viðfang (e. subjects). Hins vegar standi femínisminn frammi fyrir þeirri 

krísu að eftir að hafa gefið konum rödd og eigið sjálf þá geti hann ekki talað fyrir allar 

konur eða eins og Abu-Lughod segir „fyrir hvern talar femínisminn?“. Femínisminn 

hefur því verið gagnrýndur fyrir það að tala einungis fyrir hvítar, gagnkynhneigðar 

millistéttarkonur og taka ekki mið af vandamálum annarra stétta, kynþátta, kynhneigðar 

og ýmissa annarra þátta (2001).  

Íslamskur femínismi kemur fram á sjónarsviðið um 1990 sem andsvar við þeirri 

hugmyndafræði sem einkenndi femínismann á vesturlöndum (Kynsilehto, 2008). Konur 

Miðausturlanda töldu sín baráttumál annars eðlis og eins og Majid hefur fjallað um er 

vestrænn femínismi skapaður út frá vestrænum hugmyndum um samskipti kynjanna í 

kristnu og kapítalísku umhverfi. Konur í Miðausturlöndum gátu þar af leiðandi ekki 

samsamað sig þeirri hugmyndafræði sem vestrænn femínismi fylgdi (1998). Margot 

Badran hefur fjallað um íslamskan femínisma og segir að íslamskir femínistar sæki 

grundvöll réttindabaráttunnar í Kóraninn. Íslamskir femínistar telja því að hugmyndina 

um jafnrétti sé að finna í Kóraninum því í honum sé boðað til jafnréttis kynjanna. Það 

þurfi því að horfa til þeirra hugmynda sem ríki, borgaralegar stofnanir og samfélagsleg 

viðhorf búi yfir og hafna togstreitunni á milli einkalífs og hins opinbera lífs (2001). Þar 

sem íslamstrú er fjölbreytt og túlkun hennar er byggð á skilningi hvers og eins án þess 

þó að sniðganga íslamska siðfræði er í raun ekki ein rétt túlkun eða skilningur á trúnni 

til. Þannig notfærir íslamskur femínismi sér þekkingu sína á kynjamisrétti til 

endurtúlkunar á trúarritum múslíma. Þá hafa íslamskir femínistar staðið frammi fyrir því 

að skilja í sundur menningu og trú og fyrir það mæta þeir mótlæti og reiði (Fawcett, 

2013).  

Oft er sagt að fordómar byggist á fáfræði en það er algeng sýn hér á 

Vesturlöndum að rót vandans í Miðausturlöndum sé að finna í trúnni en ekki í 

samfélagslegum gildum líkt og íslamskir femínistar vilja meina. Vestrænir femínistar 

hafa talið að til að konur frá Miðausturlöndum geti talið sig alvöru femínista verði þær 

að hafna íslamstrú, arabískum körlum og arabískri menningu, því þar liggi grunnur 

mismununar. Með því er verið að segja að trúin sé svo karllæg og menningin í takt við 

það að jafnrétti muni aldrei nást innan þeirra hugmynda sem íslamstrú og íslömsk 

menning hafi að geyma (Majid, 1998). Með þessu sjónarhorni er verið að gefa í skyn að 

íslamskur femínismi sé bundinn við arabaheiminn en raunveruleikinn er þó sá að 

íslamskur femínismi er hnattrænt fyrirbæri, líkt og íslamstrú, þar sem sameinast er um 

þá skoðun að boðun um jafnrétti kynjanna sé að finna í trúarritum múslíma (Fawcett, 

2013). Ýmsir fræðimenn hafa með endurskoðun og nýrri túlkun á Kóraninum og 

Hadith, trúarritum múslíma, sýnt fram á hvernig textinn sjálfur er ekki grunnur 

mismununar heldur túlkun hans og hefur hún gefið hefðum feðraveldisins byr undir 

báða vængi (Kynsilehto, 2008). 

Í grein sinni fjallar Afary um hvernig upphaf 21. aldarinnar hefur verið 

mótsagnakennt í baráttunni fyrir réttindum kvenna í Miðausturlöndum. Þar á hún við að 

femínískum hreyfingum í Miðausturlöndum hafi fjölgað verulega, og með því leiðrétt 

þá hugmynd að femínisminn sé fyrir vestræna menningarheima sem ekki taki mið af 

sérstöðu múslímskra kvenna, en á sama tíma hafi þjóðernissinnuðum og íslömskum 

hreyfingum einnig fjölgað sem með hugmyndafræði sinni boða íhaldssamar hugmyndir 

sem hefta frelsi og rétt kvenna. Þetta leiði þó af sér að áherslur femínismans hafa 

stöðugt tekið breytingum og verið aðlagaðar að ríkjandi kerfi Miðausturlanda (2004).  

Vangaveltur um uppruna og eðli íslam, og hvort trúin sé undirstaða mismununar 

eða ekki, er nokkuð sem fræðimenn hafa löngum fjallað um. Spurningin er hvort að 

með tilkomu íslam hafi staða kvenna breyst og þá til hins verra eða betra. Almennt séð 

telja múslímar að fyrir komu íslam hafi ástandið verið mun verra og að fátækt, 

þrælahald og vændi hafi verið smánarblettur á arabísku samfélagi sem kom sérlega illa 

niður á konum (Sonbol, 2012a). Íslam hafi þá leiðrétt þessa þætti með tilkomu nýrra 

viðmiða sem kváðu á um rétt kvenna til arfs sem ekki hafði áður verið og nýrra laga um 

hjúskap sem lögðu hömlur á kynlíf utan hjónabands. Að auki hafði koma íslam það í för 

með sér að blátt bann var lagt við barnamorðum sem feður höfðu stundað á ungum 

dætrum sínum vegna hræðslu um að síðar myndu þær vega að heiðri fjölskyldunnar. Er 

það talið eitt helsta sönnunargagn þess að tilkoma íslam hafi styrkt stöðu og aukið 

virðingu fyrir konum (Sonbol, 2012a). Mir-Hosseini hefur aftur á móti fjallað um að því 

lengra sem líður frá opinberunum Múhameðs því verri stöðu hafa konur. Ítök þeirra í 

stjórnmálum hafa dvínað, vera þeirra meðal almennings hefur minnkað, rödd þeirra 

verður sífellt lægri og almennt er minni virðing borin fyrir konum en áður var gert 

(2012). 

2.4 Gagnrýni af jaðrinum 

Í stað þess að taka höndum saman hefur myndast ákveðin gjá á milli vestræns og 

íslamsks femínisma sem lesa má í skrifum fræðimanna. Umræðan hefur því miður oft 

verið gagnrýni vestræns femínisma á aðferðafræði og hugmyndakerfi íslamsks 

femínisma og öfugt. Áherslan er þá frekar á mismunandi stöðu kvenna í stað þess sem 

sameinar þær. 

Mohanty hefur fjallað um hvernig stór hluti skrifa vestrænna femínista um konur í 

þriðja heiminum fjalli um stöðu þeirra í samfélaginu út frá eftirfarandi þáttum: trú, 

fjölskylda, lagakerfið, kynjahlutverk, menntun og pólitísk andspyrna. Mohanty telur að 

vestrænir femínistar hafi í verkum sínum sett ímynd konu þriðja heimsins fram sem 

mjög einsleita og ósveigjanlega. Þá gerir vestrænn femínismi ráð fyrir að þriðja heims 

konur séu einsleitur hópur með sameiginleg áhugamál og væntingar óháð mismunandi 

stöðu þeirra í samfélaginu. Mohanty fjallar enn fremur um hvernig vestrænir femínistar 

geti fjallað um og skapað ímynd þriðja heims konunnar út frá valdastöðu sinni sem 

vestrænir fræðimenn og telur að þetta vald þurfi að skoða og skilgreina betur. Það vald 

þarf að skilgreina í samhengi við hnattræna yfirburði vestræns fræðaheims í framleiðslu, 

birtingu og dreifingu þekkingar (2003).  

Enn fremur telur Mohanty að skrif vestrænna femínista um þriðja heims konur séu 

byggð á aðferðafræði sem sýni fram á karllæg yfirráð og undirstöðu kvenna, þvert á 

mismunandi menningu og samfélög í Miðausturlöndum. Annars vegar gagnrýnir hún 

hvernig vestrænir femínistar nota tölfræði til þess að áætla umfang misréttis án þess að 

fara dýpra í það hvað stendur á bakvið tölurnar. Hún tekur dæmi og segir rök vestrænna 

femínista fyrir umfangi misréttis geta verið á þá leið að því fleiri konur sem ganga með 

blæju á ákveðnu svæði því meiri sé undirokun kvenna á því svæði. Þar með sé ekki 

gerður nægur greinarmunur á tegund slæðu né þýðingu hennar í hverju samfélagi fyrir 

sig heldur sett að jöfnu táknmynd slæðunnar og undirstaða kvenna. Hins vegar nefnir 

Mohanty að hugtök líkt og verkaskipting kynja, fjölskyldan, hjónaband, feðraveldi og 

heimilishald séu oft tekin úr samhengi við menningarlegan og sögulegan fjölbreytileika. 

Hugtökin eru þá notuð til þess að færa rök fyrir undirokun kvenna þar sem gert er ráð 

fyrir að skilgreining og merking þeirra sé sú sama hvert sem litið er óháð mismunandi 

samfélögum og menningarheimum (Mohanty, 2003). 

3 Sharía lög 
Rótgróin samfélagsleg viðmið ásamt íhaldssamri túlkun á íslömskum lögum, sem nefnd 

eru Sharía lög (e. Shari‘a), eru undirstaða markvissrar mismununar kynja í 

múslímaríkjum (Kelly, 2009). Sharía merkir í raun „leið“ (e. path) og er einskonar 

handbók múslíma í öllum þáttum lífsins hvort sem það tengist daglegum athöfnum, 

fjölskyldunni, trúarlegum skyldum eða fjárhag þeirra og gegnir hlutverki leiðbeinandi 

löggjafar í nánast öllum múslímaríkjum. Sharía lög eru að mestu leyti túlkuð út frá 

Kóraninum, sem er helgirit múslíma og talinn orð guðs, og Hadith sem talin eru orð og 

gjörðir Múhameðs spámanns og fyrirmynd að íslömsku líferni. Túlkun á Sharía lögum 

byggist á fimm mismunandi skólum sem túlka lögin á mismunandi vegu og er túlkun 

laganna misströng. Öll Persaflóaríkin fylgja sömu túlkun Sharía laganna nema Sádí 

Arabía (Johnson og Vriens, 2013). Fjórir af skólum túlkunar Sharía laga eru hluti af 

Súnni (e. Sunni) múslímum sem eru í miklum meirihluta meðal múslíma, á meðan einn 

skóli er túlkun Síja (e. Shi´a) múslíma, næst stærsta hóps múslíma. Túlkun laganna 

samkvæmt þessum fimm skólum er að mati þeirra sem dæma samkvæmt Sharía lögum 

ekki talin mjög frábrugðin hver annarri. Helsta breytileikann telja þeir vera lög sem snúa 

að kynjunum, þá sérstaklega fjölskyldulögin (Bodman og Tohidi, 1998). Sumir 

fræðimenn eru ósammála og vilja í raun ekki tala um Sharía lög sem ákveðinn hlut þar 

sem túlkun á þeim er mjög breytileg og þáttur þeirra í stjórnkerfi múslímaríkja mjög 

fjölbreytilegur (Otto, 2010). 

Í Katar, Sádí Arabíu og SAF eru Sharía lögin undirstaða alls lagakerfisins en að 

hluta til í öðrum Persaflóaríkjum, þá sérstaklega hvað varðar fjölskyldu- og 

einstaklingslög. Sharía lög eru talin koma sérstaklega niður á réttindum kvenna er varða 

persónulega þætti líkt og hjónabandið, skilnað, forræði barna og arf. Þrátt fyrir að mörg 

múslímaríki hafi undirritað sérstakan sáttmála er kveður á um mannréttindi hefur þeim 

ekki verið framfylgt að fullu. Það er vegna fyrirvara sem var gerður í skjóli Sharía laga 

þar sem sum ákvæði sáttmálans eru ekki talin samrýmast Sharía lögunum (United 

nations, 2014). 

Endurbót lagakerfis Persaflóaríkjanna hefur verið umtalsverð undanfarin ár að 

frátöldu lagakerfi Sádí Arabíu, sem eins og áður sagði fylgir annari túlkun Sharía laga 

en öll hin Persaflóaríkin. Breytingarnar hafa haft það í för með sér að mismunandi 

túlkanir Sharía laga hafa runnið saman ásamt því að gildi vestrænna laga hafa aukist. 

Greinilegur vilji er fyrir því að nútímavæða og bæta lagakerfið og hefur Kúveit til að 

mynda fengið erlendan ráðgjafa til að endurskoða lagakerfið sitt ásamt því að konur eru 

orðnar mun sýnilegri þátttakendur í endurbótum lagakerfisins (Sonbol, 2012a). 

 

4 Persaflóaríkin 

4.1 Ímynd hins illa 
Persaflóaríkin eru hluti af hinum svokölluðu Miðausturlöndum í Asíu. Málefni kvenna á 

því svæði hafa um langt skeið verið í brennidepli sem ímynd ójafnréttis og hafa 

fræðimenn kappkostað að sýna fram á það með ýmsum rannsóknum. Miðausturlöndin 

hafa einnig verið áberandi í fréttum, ekki síst eftir hryðjuverkaárásirnar á 

Tvíburaturnana þann 11. september 2001 sem líklega flestir kannast við. Haldið hefur 

verið fram að miðlar vestanhafs hafi skapað þá ímynd sem nú er af Miðausturlöndum og 

ekki síst af múslímum. Ruthven bendir á að hvort sem litið er í dagblað, kveikt sé á 

útvarpi eða sjónvarpi þá séu fregnir af múslímum oftar en ekki tengdar ofbeldi. Það 

skjóti skökku við hjá múslímum og þeim sem þekkja til íslamstrúar þar sem múslímar 

hafi ekki öðruvísi lundarfar en kristnir eða búddistar enda sé alþjóðlegt ávarp þeirra 

friður sé með yður eða á arabísku as salaam ‘alaikum (1997). Khalidi og Tucker hafa 

fjallað um hvernig umræður í hinum vestræna heimi um réttindi múslímskra kvenna og 

vandamál er tengjast kyni og völdum hafa fyrir mörgum verið settar saman í eitt orð, 

íslam. Ímynd íslam sem sökudólgs undirokunar kvenna má finna hvert sem litið er svo 

sem í bíómyndum, tímaritum, bókum og mikið af fræðilegri umfjöllun (2003). 

4.2 Konur í Persaflóaríkjunum 
Líf kvenna í Persaflóaríkjunum hefur verið áberandi umræðuefni síðustu ár meðal 

almennings og fræðimanna vegna þess misréttis sem þær eru taldar sæta. Fræðimenn 

hafa löngum velt fyrir sér uppruna undirstöðu kvenna og hafa kenningar náð allt til 

uppruna mannkyns í veiði- og safnarasamfélögum. Eins og áður sagði telja femínistar 

undirokun kvenna ekki vera náttúrulega og því hefur leitin að fyrstu vísbendingum um 

ójafna stöðu kynja verið mörgum fræðimönnum hugðarefni. Til að mynda fjallar Leila 

Ahmed í bók sinni Women and gender in Islam um hvernig það virðist sem staða 

kvenna í Miðausturlöndum hafi versnað til muna með aukinni borgar- og ríkjamyndun. 

Því til grundvallar leggur hún rannsóknir í fornleifafræði sem benda til yfirráðastöðu 

kvenna um 6000 fyrir Krist (1992). Að sama skapi fjallar Sonbol um hvernig konur á 

tímum fyrir ríkjamyndun voru fullir þátttakendur í samfélaginu enda þörf á samstöðu 

allra fjölskyldumeðlima við erfið lífsskilyrði. Konur ferðuðust á eigin vegum, unnu 

hörðum höndum fyrir fjölskyldunni og voru í samskiptum við aðra meðlimi 

samfélagsins (2012b). Moghadam fjallar um hvernig undirokun kvenna megi rekja til 

feðraveldislegra hugmynda um kyn, hagfræðilegra þátta, lagalegs ramma og uppruna 

ríkisins. Þá sé sú hugsun ríkjandi að meginhlutverk kvenna sé að ganga í hjónaband og 

ala barn og hlutverk karlmanns sé að vera höfuð fjölskyldunnar og því fylgi vald yfir 

öllum fjölskyldumeðlimum (2003). Sonbol bendir á að sögulegar heimildir eru ekki 

auðfundnar og er lítið til af heimildum um bæði einka- og félagslíf kvenna í 

Persaflóaríkjunum og mætti nánast álykta að þær hafi ekki verið til eða að minnsta kosti 

algert aukaatriði enda saga þeirra afar takmörkuð (2012a). Eins og gefur að skilja eiga 

þær sér jafn mikla sögu og karlar líkt og í öðrum samfélögum þó svo að sú saga sé 

sjaldnast sögð. Umræðan um aukin réttindi kvenna hefur orðið æ sýnilegri undanfarna 

áratugi enda óskiljanlegt að gert sé upp á milli einstaklinga á grundvelli kyns eða 

nokkurs annars eiginleika ef því er að skipta.  

Konur í Persaflóaríkjunum eru ekki þær einu sem þurfa að sæta mismunun af 

einhverju tagi því það er vandamál sem flestar konur um heim allan þurfa að þola. 

Staðan í Persaflóaríkjunum er þó þannig að bilið milli réttinda karla og kvenna er 

umtalsvert og afar sýnilegt. Þá hafa Persaflóaríkin komið hvað verst út í könnunum sem 

gerðar hafa verið á réttindum kvenna og það virðist sem verulega halli á þær á nánast 

öllum sviðum samfélagsins (Kelly, 2009). Sterkar hefðir feðraveldis, lögleg mismunun 

kynja, lítil réttindi kvenna og yfirráð karla gera það að verkum að konur verða stöðugt 

fyrir ofbeldi af hálfu ríkisstofnana og fjölskyldu. Viðurlög við ofbeldi gegn konum eru 

vægari ef sýnt er fram á að konan hafi svert orð fjölskyldunnar eða framið svokallaðan 

heiðursglæp (United Nations Dvelopment Programme, 2009). Þá eru heiðursmorð enn 

almenn í Kúveit þar sem konur eru til að mynda hálshöggnar eða brenndar lifandi fyrir 

það eitt að haga sér ósiðlega (United nations, 2014). Í Persaflóaríkjunum er aðskilnaður 

kynja áberandi nánast hvert sem litið er. Í Sádí Arabíu er aðskilnaður kynja það mikill 

að samskipti þeirra á milli eru afar takmörkuð að frátöldum samskiptum innan 

fjölskyldunnar. Þá getur trúarlögreglan misþyrmt konum sem sjást í fylgd með 

óskyldum manni og eru á þann hátt að vanvirða lög um aðskilnað. Það sama gildir ef 

kona sést án þess að klæðast öðru en samþykktum klæðnaði (Afary, 2004).  

Eins og áður sagði er lagakerfi Persaflóaríkjanna að mestu byggt á Sharía lögum 

og samkvæmt þeim á múslímskur karlmaður meðal annars rétt á að vera kvæntur allt að 

fjórum konum samtímis, sé hann fær um að koma jafnt fram við þær allar og sjá fyrir 

þeim fjárhagslega. Sú hefð er þó á undanhaldi vegna þess að fáir hafa fjárhagslega getu 

til þess að sjá fyrir svo mörgum konum en einnig vegna þess að konur eru í auknum 

mæli farnar setja klausu um bann við að eiginmaður kvænist fleiri eiginkonum í 

brúðarsáttmálann (Justlanded, 2010). Eins óhugsandi og það er fyrir okkur á Íslandi á 

21. öldinni er kynjamisrétti steypt í lög Persaflóaríkjanna. Lög er varða hjónaband, 

skilnað, forræði barna, arf og aðra þætti einkalífsins brjóta í bága við það sem við 

þekkjum. Eiginmaðurinn er samkvæmt lögum húsbóndi heimilisins sem hefur vald yfir 

konu sinni og fer í raun með forræði hennar og hefur vald yfir ferða- og atvinnufrelsi 

hennar. Þá eru konur sjaldséðar í stjórnunarstöðum, stjórnmálum og einkageiranum. 

Konur í Persaflóaríkjunum standa einnig frammi fyrir mismunun í sinni verstu mynd en 

kynbundið ofbeldi er þar alvarlegt vandamál (Kelly, 2009). Ofbeldi gegn konum hefst 

snemma en á unga aldri eiga þær á hættu að þurfa gangast undir þá aðgerð sem 

umskurður kynfæra felur í sér, þær geta verið neyddar til þess að giftast eldri mönnum 

og þurfa að þola kynferðislega misnotkun í allri sinni mynd (United Nations 

Development Programme, 2009). Frá árinu 2003 hafa konur í Persaflóaríkjunum orðið 

mun sýnilegri í samfélaginu og hefur þeim fjölgað til muna í skólum og viðskiptalífinu. 

Réttindi þeirra aukast jafnt og þétt og lagaleg krafa um að konur hafi karlkyns verndara 

er á undanhaldi. Þá má nefna að lögum þess eðlis að konur í Barein og Katar þurfi 

verndara til að fá vegabréf hefur verið aflétt (Kelly, 2009). Árið 2005 hlutu konur í 

Kúveit sömu pólitísku réttindi og karlar sem færði þeim kosningarétt og heimild til að 

bjóða sig fram í þingkosningum ári síðar. Fyrstu kvenkyns dómararnir voru skipaðir 

árin 2006 og 2008 í Barein og SAF sem setti gott fordæmi fyrir hin Persaflóaríkin 

(Kelly, 2009) en Katar hefur einnig skipað kvenkyns dómara (AlMunajjed, 2010). 

Lögum sem banna mismunun á grundvelli kyns er ábótavant í Persaflóaríkjunum. 

Sádí Arabía er eina ríkið sem hefur engin lög sem banna mismunun einstaklinga. Þó er 

misjafnt í hinum ríkjunum hvort tekið sé fram að mismunun á grundvelli kyns sé 

óheimil eða að almennt sé mismunun þegna bönnuð (Kelly, 2009). Gott er að hafa í 

huga að þó svo að lagasetningar um aukin réttindi kvenna gangi í gegn eru þær lítils 

virði ef ríkisvaldið framfylgir ekki lögunum. Fordómar, rótgróin viðhorf feðraveldis og 

hefð fyrir karlkyns dómurum eiga á hættu að grafa undan settum lögum um réttindi 

kvenna (Kelly, 2009). Lög sem gera konum erfitt fyrir að taka fullan þátt í atvinnulífinu 

líkt og að konum sé óheimilt að vinna á næturnar, að konum sé óheimilt að vinna erfiða 

og hættulega vinnu og vinnu sem getur skaðað heilsu og siðferði kvenna, eru talin til 

verndar konum. Sannleikurinn er sá að lög sem þessi setja konur í sæti annars flokks 

borgara sem teljast ekki færir til þess að taka ákvörðun um eigið öryggi. Karlar hins 

vegar eru full færir um að velja það sem er þeim fyrir bestu (Kelly, 2009). 

Ein birtingarmynd mismununar í Persaflóaríkjunum og vinsælt umræðuefni er 

hvernig ríkisborgararéttur er ákvarðaður. Lög um ríkisborgararétt í Persaflóaríkjunum 

kveða öll á um að ríkisborgararéttur eiginkvenna sé bundinn við ríkisborgararétt 

eiginmanna þeirra (Sonbol, 2012b). Lög í Óman kveða á um að barn ómansks 

karlmanns fái ríkisborgararétt hvort sem það sé fætt í Óman eður ei. Það sama gildir 

ekki um ómanskar konur en ef börn þeirra eru fædd utan Óman fá þau ekki sjálfkrafa 

ríkisborgararétt sem Ómanir líkt og mæður þeirra (AL-Azri, 2013). Í SAF hafa lög sem 

kveða á um að mæður geti nú framlengt ríkisborgararétt sinn til barna sinna tekið gildi. 

Konur í Kúveit og Katar lúta sömu lögum og ómanskar konur og geta ekki framlengt 

ríkisborgararétt sinn til barna sinna en þó fá börn sömu réttindi og þarlendir 

ríkisborgarar þar til þau ná 21 árs aldri (AP news, 2014). Þá hafa erlendar konur sem 

giftar eru Sádí Arabískum karlmanni ekki heimild til að fara með börn þeirra úr landi 

þrátt fyrir að hafa fengið úrskurðað forræði yfir börnunum (Morley, e.d. a). Ástæðan 

fyrir því að börn öðlast ekki sjálfkrafa ríkisborgararétt ef móðir þeirra hefur annan 

ríkisborgararétt á uppruna sinn í Sharía lögunum. Þar er þess getið að barn tilheyri föður 

og fái því sama ríkisborgararétt og hann. Lög um ríkisborgararétt og þjóðerni er þó 

nýlegt fyrirbæri þar sem meðvitað er brotið á rétti kvenna (Sonbol. 2012b)  

Það er ekki hjá því komist þegar hlutverk kvenna í Persaflóaríkjunum er skoðað 

að álykta að heimilið sé sá staður sem þær eiga helst ekki að yfirgefa. Þær eru mun 

minna sýnilegar í hinu svokallaða almenna rými eða í því sem á sér stað utan heimilis 

heldur en karlar. Hið almenna rými er rými karlmannsins sem er mun virkari þátttakandi 

í samfélaginu sem slíku og þeim athöfnum sem fara fram utan heimilis. Einnig verður 

ekki hjá því litið að ef konur taka upp á því að yfirgefa heimilið, sama hver tilgangurinn 

er, þá ber þeim að láta sem minnst á sér bera með því að falla inn í fjöldann með 

tilteknum klæðaburði sem einkennir konur í Persaflóaríkjunum. Eftir að hafa heimsótt 

Óman tók ég eftir því að sá staður sem konur voru hvað mest áberandi voru verslanir og 

verslunarmiðstöðvar. Aðskilnaður kynja þótti mér einnig áberandi og kom ég til að 

mynda inn á snyrtistofu þar sem allir gluggar voru skyggðir og með skýrum stöfum stóð 

að karlar væru bannaðir þar inni. Skilti sem banna annað kynið voru á ýmsum stöðum 

og í stórmarkaðnum var sérstakur afgreiðslukassi einungis ætlaður konum. 

4.3 Konur sem erlent vinnuafl 
Þegar talað er um stöðu kvenna í Persaflóaríkjunum sem og annars staðar verður að hafa 

í huga mismunandi stöðu þeirra innan viðkomandi samfélags, líkt og íslamskur 

femínismi hefur gagnrýnt vestrænan femínisma fyrir að sniðganga. Þá gilda ekki sömu 

lög um þær konur sem eru innfæddar og aðrar konur líkt og erlent vinnuafl sem oft 

kemur frá nálægum löndum í Asíu svo sem Indlandi og Filippseyjum. Konur sem erlent 

vinnuafl er stór og augljós hluti af samfélaginu og eftir að hafa sjálf heimsótt Óman 

kom ég hvergi í heimahús án þess að þar væri starfandi vinnukona (e. maid). Samkvæmt 

þeim sem ég átti í samskiptum við er það nánast skylda hjá þeim sem hafa laun yfir 

meðallagi að ráða til sín vinnukonu og stuðla þannig að atvinnusköpun. Þá heyrði ég þá 

sögu að algengt sé að vinnukonur séu beittar ofbeldi af hálfu yfirmanna sinna, þá 

sérstaklega kynferðisofbeldi af hálfu karlkyns yfirmanns. Auk þess gengu þær 

sögusagnir að algengt væri að vinnukonur öfluðu sér tekna með því að selja 

kynferðislega þjónustu sína þegar þær áttu frí frá heimilisstörfum. Að sjálfsögðu eru 

þetta einungis sögusagnir en þær varpa ljósi á þá ímynd sem þessar konur hafa í þessum 

löndum. 

Það þarf ekki að koma á óvart að staða erlendra vinnukvenna í Persaflóaríkjunum 

sé dapurleg en samkvæmt skýrslu Freedom House um réttindi kvenna í 

Miðausturlöndum virðist það einmitt raunin. Eins og áður kom fram er mikill fjöldi af 

konum sem erlent vinnuafl í Persaflóaríkjunum og þá sérstaklega í SAF, Katar og 

Kúveit. Þá eru tungumálaörðugleikar, léleg þekking erlendra kvenna á réttindum sínum 

og slakt eftirlit með að réttindi erlends vinnuafls séu virt þættir sem gera stöðu þessara 

kvenna sérstaklega slæma og eru þær nánast varnarlausar fyrir illri meðferð yfirmanna 

sinna (Kelly, 2009). Í skýrslu Human rights watch sem fjallar um mannréttindi kemur 

fram að erlent vinnuafl sé stór hluti af íbúum Persaflóaríkjanna og jafnvel vel yfir 80% 

þegnanna. Mikið af þessu erlenda vinnuafli eru einstaklingar með laun undir meðallagi, 

jafnan frá Suður Asíu. Í skýrslunni kemur einnig fram að erlent vinnuafl á heimilum í 

Katar og Sádí Arabíu, mest konur, standi frammi fyrir alvarlegu misrétti og jafnvel 

ofbeldi. Þær séu oft læstar inni á þeim heimilum sem þær vinna á, sviptar launum, sé 

bannað að tjá sig og fái ekki þann frídag sem þær eiga rétt á. Þá séu þær einnig 

varnarlausar gagnvart brotum á rétti sínum samkvæmt lögum um erlent vinnuafl. Í SAF 

er vinnulöggjöf óskýr er varðar réttindi erlends vinnuafls og þá sérstaklega kvenna þar 

sem grunnréttindi þeirra er varða vinnutíma og frítíma er hvergi tilgreindur (2014).  

Konur í Persaflóaríkjunum geta því haft afar ólíka stöðu innan samfélagsins sem 

veltur á ýmsum breytum líkt og þjóðerni, stöðu og stétt þeirra. Samanburður á stöðu 

þeirra getur því verið erfiður þó að í flestum tilfellum eigi þær það sameiginlegt að hafa 

lægri stöðu en karlar. 

 

5 Fjölskyldulög 
Eins og áður kom fram eru Sharía lög allsráðandi í Persaflóaríkjunum þó misjafnt sé 

hversu þungt þau vega og er undirokun kvenna gagnvart karlmönnum hreinlega 

innbyggð í lagakerfið. Fjölskyldulög (e. family law), einnig þekkt sem einstaklingslög 

(e. personal status law), taka til hjónabands, skilnaðar, framfærslu, faðernis, forræðis 

barna og arfs og eru ýmist að miklu eða öllu leyti byggð á Sharía lögum í 

Persaflóaríkjunum (Moghadam, 2009). Eftir að Kúveit reið á vaðið árið 1984 hafa öll 

Persaflóaríkin skjalfest fjölskyldulög fyrir utan Sádí Arabíu. Löndin fara þó eftir 

mismunandi áherslum við túlkun Sharía laganna og eru því ekki að öllu leyti 

sambærileg (Welchman, 2010). Sádí Arabía byggir lagakerfi sitt einvörðungu á Sharía 

lögum og hefur landið í raun enga formlega stjórnarskrá. Dómstólar í Sádí Arabíu 

byggja á túlkun hvers dómara fyrir sig á Sharía lögunum og ná lögin bæði yfir Sádí 

Arabíska ríkisborgara sem og aðra sem brjóta lög í landinu (Morley, e.d. b). Þó svo að 

lög allra Persaflóaríkjanna, fyrir utan Sádí Arabíu, kveði á um bann við mismunun á 

grundvelli kyns má enn sjá brot á því ákvæði í öðrum þáttum laganna líkt og í 

fjölskyldulögum. 

Mikilvægt er að hafa í huga að í arabísku samfélagi er fjölskyldan miðpunktur 

tilverunnar og heiður fjölskyldunnar álitinn afar mikilvægur. Með því að halda uppi 

heiðri fjölskyldunnar er ekki einungis átt við nánustu ættingja eða svokallaða 

kjarnafjölskyldu heldur einnig fjarskyldari ættingja eða ættflokk (Sonbol, 2012a). 

Ásamt því að vera grunnstoð samfélagsins þar sem einstaklingar erfa félagsleg og 

menningarleg viðhorf hefur fjölskyldan einnig það hlutverk að veita efnahagslegt öryggi 

og félagslegan stuðning (AlMunajjed, 2010). 

5.1 Hjónabandið 
Mir-Hosseini fjallar um hvernig hjónabandið var áður fyrr skilgreint sem 

samningur sem gerði kynferðisleg samskipti milli konu og karls lögleg. Hjónabandið 

hjá múslímum byggir í dag á þremur þáttum sem eru tilboð verðandi eiginkonu eða 

verndara hennar til tilvonandi eiginmanns, samþykki verðandi eiginmanns við því 

tilboði og greiðsla fémála sem verðandi eiginmaður greiðir verðandi eiginkonu (2012). 

Lög um hjúskaparsáttmálann kveða þá ýmist á um að verndari sjái alfarið um gerð hans 

eða að samþykki brúðar skuli liggja fyrir (Welchman, 2010). 

Í hinum vestræna heimi hafa lög um lágmarksaldur til að geta gengið í hjónaband 

verið í brennidepli. Reglulega berast fréttir af barnungum stúlkum sem neyddar hafa 

verið í hjónaband með sér mun eldri mönnum og oftar en ekki er það faðir stúlkunnar 

sem stendur fyrir ráðstöfuninni. Stúlkur, sem við á Íslandi tölum almennt um sem börn 

sökum aldurs, hafa þar með hafið nýtt líf sem fullorðinn einstaklingur með öllum þeim 

skyldum og þeirri ábyrgð sem slíkt felur í sér. Fjölskyldulög Persaflóaríkjanna eru að 

vísu ekki einróma hvað varðar lágmarksaldur til að geta gengið í hjónaband en í öllum 

ríkjunum er ákvæði sem heimilar undantekningu frá lágmarksaldri ef sérstakar ástæður 

liggja fyrir. Undantekningar þurfa þó að vera samþykktar af dómstólum og verndara 

viðkomandi konu ásamt því að einstaklingur verður að hafa hafið kynþroskaskeið. 

Lögbundinn lágmarksaldur þarf þó ekki að vera sá sami fyrir bæði kyn en eins og lög í 

Katar kveða á um er lágmarksaldur stúlkna sextán ár en drengja átján ár (Welchman, 

2010). 

Samkvæmt Sharía lögum hefur eiginmaður framfærsluskyldu gagnvart eiginkonu 

og börnum, sem kallað er nafaqa, og gegn því er eiginkona skyldug til að hlýða manni 

sínum. Þessi framfærsluskylda tekur yfir húsaskjól, klæðnað og fæði og tekur gildi við 

upphaf hjónabands. Ef hins vegar eiginkona telur mann sinn ekki framfylgja þessari 

skyldu hefur hún rétt á að fara fram á skilnað. Þá eru eiginkonur ekki skyldugar til þess 

að deila eigin auð né tekjum með eiginmanni sínum og í raun getur eiginkona farið fram 

á laun fyrir hverja þá vinnu sem hann óskar að hún láti af hendi svo sem heimilishald og 

barnaumönnun (Mir-Hosseini, 2012). Standist eiginmaður ekki þessar kröfur sem 

nafaqa felur í sér getur hann átt á hættu fangelsisvist. Við skilnað eða dauða fellur þessi 

framfærsluskylda niður. Hins vegar ef kona er talin sek um óhlýðni gagnvart eiginmanni 

sínum getur hann hafnað þeirri skyldu sem nafaqa felur í sér (Sawma, 2009). 

Í öllum Persaflóaríkjunum er fjölkvæni leyfilegt samkvæmt lögum þrátt fyrir að 

talið sé að konur og börn verði fyrir skaðlegum áhrifum af völdum þess (United nations, 

2014). Körlum er heimilt að vera kvæntir allt að fjórum konum samtímis og þurfa ekki 

að leita samþykkis fyrstu eiginkonu sinnar til að geta kvænst þeirri næstu. (Mir-

Hosseini, 2012). Þó er eiginmaður skyldugur til að upplýsa eiginkonu sína um áform um 

að ganga að eiga fleiri konur. Lög um fjölkvæni kveða sums staðar á um jafnræði meðal 

eiginkvenna þar sem ekki er ætlast til þess að þær deili heimili (Welchman, 2010). Í 

sumum tilfellum hefur kona vald til að setja skilmála í hjónabandssáttmálann líkt og að 

hún verði eina eiginkonan og þar með samþykkir hún ekki að eiginmaðurinn kvænist 

annarri konu (Moghadam, 2003). 

Önnur tegund hjónabands sem hefur verið áhyggjuefni í Persaflóaríkjunum er 

svokallað misyar hjónaband sem má í raun útskýra sem leynilegt hjónaband. Í þessu 

leynilega hjónabandi er það með samþykki beggja aðila að kona afsalar sér rétt á 

framfærslu af hendi eiginmanns, sameiginlegu húsnæði og sambúð ásamt því að 

hjónabandið er ekki opinberað. Eiginmaðurinn heimsækir þá í raun leynilegu eiginkonu 

sína að degi til eða nóttu án þess að stofna til heimilis með henni. Hefur þetta verið 

sérstakt áhyggjuefni kvenréttindasinna sem telja slíkt hjónaband ganga frekar á rétt 

kvenna ásamt því að misnota hjónabandið sem stofnun. Þá telja þær að með þessu sé 

karlmaðurinn að notfæra sér leynilegt hjónaband til að komast hjá því að upplýsa 

eiginkonu sína og fjölskyldu um hjónabandið. (Welchman, 2010). 

Sú rómantíska ímynd sem við hér á Íslandi höfum af hjónabandinu sem 

staðfestingu á ást tveggja einstaklinga er ekki sú sama og í Persaflóaríkjunum þar sem 

hjónabandi má helsta líkja við háalvarlegan viðskiptasamning. Hjónabandið er því 

ákveðinn samningur, ekki einungis milli tveggja aðila sem ganga í hjónaband heldur er 

fjölskyldan oft hluti af slíkum samningi. Mir-Hosseini fjallar um hvernig greiðsla 

fémála hefur verið gagnrýnd fyrir það að í raun séu karlmenn að kaupa sér eiginkonu. 

Með því að ganga í hjónaband eru konur því að selja hluta af sjálfri sér og hafa menn 

jafnvel gengið svo langt að líkja hjónabandinu við þrælahald (2012). Þá er eins og áður 

sagði réttur kvenna til þess að velja sér maka ekki alltaf virtur. Konum í Sádí Arabíu og 

Kúveit er bannað samkvæmt lögum að giftast manni öðrum en múslímskum en við því 

geta legið harðar refsingar svo sem dauðarefsingar (United nations, 2014). 

5.2 Skilnaður 
Tíðni skilnaða hefur aukist í Persaflóaríkjunum undanfarin ár sem talið er að megi rekja 

til efnahagslegra, félagslegra og menningarlegra þátta sem hafa haft afar neikvæðar 

afleiðingar fyrir hjónabandið sem grunnstoð samfélagsins. Staða fráskilinna kvenna er 

talin slæm og þurfa þær að sæta bæði félagslegri og efnahagslegri mismunun vegna 

stöðu sinnar (AlMunajjed, 2010). 

Á meðal þess sem aðgerðasinnar berjast fyrir er endurskoðun laga sem gilda í 

öllum Persaflóaríkjunum og kveða á um rétt eiginmanns til einhliða skilnaðar, 

svokölluðum talaq. Lög í SAF og Katar kveða á um að einungis sé þörf á yfirlýsingu 

eiginmanns til þess að skilnaður eigi sér stað og er hún staðfest af dómara. Þó hafa sum 

Persaflóaríkjanna í sama ákvæði skilyrði um að eins framarlega og unnt er skuli reyna 

að ná sáttum milli aðila (Welchman, 2010). Þá getur kona óskað eftir skilnaði við 

eiginmann sinn ef sérstakar ástæður liggja fyrir svo sem að eiginmaður sjá ekki nógu 

vel fyrir konunni fjárhagslega, ef eiginmaður hverfur eða ef óafsakanleg fjarlægð er 

milli aðila bæði líkamleg og andleg. Bæði kynin geta þó sótt um skilnað ef 

hjúskaparsáttmálinn er brotinn (Welchman, 2010). Þar sem lögin gefa eiginmanni rétt til 

að sækja um einhliða skilnað er hann skuldbundinn til að greiða eiginkonu sinni 

nokkurs konar skaðabætur eða mahr við skilnað sem báðar fjölskyldur þurfa að 

samþykkja. Á því hvílir hins vegar sú kvöð að eigi kona sök eða frumkvæði að skilnaði 

gæti hún misst tilkall til skaðabótanna (Moghadam, 2009). 

Þegar stofnað er til hjónabands þarf oft á tíðum að liggja fyrir vottorð um heilsufar 

einstaklinga þar sem reynt er að ganga úr skugga um að engin vitneskja sé um  ættgenga 

sjúkdóma. Sýni vottorðið fram á að annar aðili hafi ákveðinn sjúkdóm eða að miklar 

líkur séu á að arfgengur sjúkdómur komi upp getur það komið í veg fyrir að par geti 

gengið í hjónaband. Þá geta báðir aðilar innan hjónabands óskað eftir skilnaði ef upp 

koma ákveðnar heilsufarsbreytingar annars aðila sem gætu haft áhrif á hjónabandið. Þá 

er sérstaklega tekið fram að alnæmi og aðrir sambærilegir sjúkdómar sem smitast geta 

milli hjóna og jafnvel til barna séu grundvöllur til skilnaðar. Einnig eru ákvæði sem 

heimila skilnað ef annar aðilinn hefur af fagaðilum verið úrskurðaður ófrjór. Þó þarf 

einstaklingur sem sækir um skilnað á þessum grundvelli að vera undir fertugu, vera 

barnlaus og að hafa reynt þær frjósemisaðgerðir sem eru í boði (Welchman, 2010). 

Vegna þessara laga, sem halla verulega á konur, er í öllu falli mun auðveldara fyrir 

karlmenn að krefjast skilnaðar en konur (Moghadam, 2003). Konur standa ekki einungis 

frammi fyrir þeirri ógn að eiginmaður geti farið fram á einhliða skilnað eða að missa 

skaðabætur við skilnað heldur einnig þeirri staðreynd að fá ekki forræði yfir börnum 

sínum við skilnað. Þetta leiðir til þess að konur kjósa oft að vera í óhamingjusömu eða 

ofbeldisfullu hjónabandi eða það sem verra er að yfirgefa börn sín og eiginmann til þess 

að komast undan ofbeldi af hendi hans (AlMunajjed, 2010). 

5.3 Forræði barna 
Í Persaflóaríkjunum má segja að hlutverk foreldra eftir skilnað skiptist í tvennt sem er 

þá annars vegar forráðamaður barna og hins vegar verndari barna. Eins og gefur að 

skilja, þar sem karlmaður gegnir stöðu verndara í Persaflóaríkjunum, fellur það hlutverk 

á föður en móðir fær þá oftar forræði yfir börnum. Hlutverk forráðamanns er umönnun 

og uppeldi yngri barna á meðan hlutverk verndara er að sjá um fjárhagslegt öryggi, 

framfærslu barns, menntun, ferðalög og annað sem við kemur barni utan heimilis 

(Welchman, 2010). Eins og sjá má þá falla hlutverk foreldra vel að þeim samfélagslegu 

viðmiðum sem eru gegnumgangandi í Persaflóaríkjunum og reyndar víðar. Mæður sjá 

þá um það sem við kemur heimilinu og því sem gerist í persónulega lífinu á meðan 

feður sjá um það sem fer fram utan heimilis hvort sem er í hjónabandi eður ei. 

Þó má geta þess að lög í Katar kveða á um sameiginlega skyldu foreldra að annast 

uppeldi barna jafnt innan hjónabands sem utan. Misjafnt er hvenær barn verður sjálfráða 

að því leyti að ekki er þörf á forráðamanni þrátt fyrir að lög kveði á um að karlmaður 

haldi stöðu verndara yfir dóttur þar til hún gengur í hjónaband. Til að mynda kveða lög í 

Katar á um að forræði móður yfir syni taki enda við þrettán ára aldur en hjá dóttur við 

fimmtán ára aldur. Þó má óska eftir framlengingu á forræði drengja til 15 ára aldurs en 

hjá stúlkum þar til þær ganga í hjónaband (Welchman, 2010). Í skýrslu frá 2005 kemur 

fram að í Óman eigi móðir frekar rétt á forræði barna þó svo að alltaf skuli litið til þess 

sem er barni fyrir bestu, faðir heldur að sjálfsögðu hlutverki verndara. Í einstaka 

tilfellum getur móðir verið bæði með forræði og gegnt hlutverki verndara barna sinna 

(Reunite international child abduction centre, 2005). 

Þrátt fyrir að mæðrum sé oftar falið hlutverk forráðamanns kemur það stundum í 

hlut föður að fara með forræðið en í þeim tilfellum er gjarnan kveðið á um að faðir beri 

að hafa sér til aðstoðar kvenmann sem getur annast hlutverk forráðamanns. Konur sem 

hyggjast taka upp nýtt hjónaband geta einnig átt það á hættu að missa forræði yfir 

börnum sínum á grundvelli hagsmuna barnsins að mati dómara. Móðir getur einnig 

misst forræði yfir börnum sínum ef það sé sýnt fram á að hún ali börn sín upp í annarri 

trú en íslamstrú að því gefnu að faðir barns sé múslími (Welchman, 2010). 

5.4 Arfur 
Þrátt fyrir að Sharía lög gefi konu heimild til að eiga og ráðstafa eigin auði eiga 

karlmenn meiri rétt á arfi en konur (Moghadam, 2003). Samkvæmt Sharía lögum erfa 

konur ávallt til hálfs á við karlmenn og er ástæðan fyrir því sögð vera sú að körlum ber 

skylda til þess að sjá fyrir eiginkonum sínum. (Bahrain center for human rights, 2014). 

Við andlát ber fyrst að greiða þann kostnað sem fylgir útför, allar skuldir hins látna 

ásamt þeim skaðabótum (mahr) sem eiginkona á rétt á við skilnað eða andlát maka 

samkvæmt hjúskaparsáttmála (Sameer, 2009). Eftirstöðvar þeirra eigna sem hinn látni 

skilur eftir sig er síðan skipt á milli ættingja. Eftirlifandi eiginmaður á rétt á helming 

þess sem látin eiginkona skilur eftir sig. Ef hin látna skilur eftir sig börn fær eftirlifandi 

eiginmaður einn fjórða af arfinum. Það sama gildir ekki um eftirlifandi eiginkonu þar 

sem að hennar hlutur getur aðeins orðið einn fjórði hlutur og ef hinn látni skilur eftir sig 

börn þá verður hlutur hennar einn áttundi. Það sama gildir um börn látins foreldris, 

dætur erfa ávallt helming þess sem synir erfa (Stacey, 2012). Ef um fleiri en eina 

eiginkonu er að ræða þá skulu þær erfa látinn eiginmann til jafns (Sameer, 2009). 

 

Þrátt fyrir augljóst misrétti í fjölskyldulögum Persaflóaríkjanna kveður hefðbundin 

túlkun Sharía laga á um jafnræði milli eiginmanns og eiginkonu. Lög um 

framfærsluskyldu eiginmanna, skaðabætur við skilnað og rétt kvenna til að ráðstafa 

eigin auði eru talin merki um fjárhagslegt sjálfstæði kvenna en í raun styrkja þau 

hugmyndafræðina um eigimanninn sem fyrirvinnu og eiginkonuna sem heimavinnandi 

(Moghadam, 2009). 

 

6 Verndari 
Víða í Miðausturlöndum er frelsi kvenna mjög skert fyrir tilstuðlan rótgróinna hefða 

feðraveldisins. Eins og umfjöllunin hér á undan sýnir þá gengur ekki það sama yfir 

konur og karla í fjölskyldulögum Persaflóaríkjanna en eitt helsta baráttumál kvenna er 

afnám ákvæðis laganna um verndara (Jamjoom, 2010). Hefðbundin túlkun á 

fjölskyldulögum í Persaflóaríkjunum kveður á um nauðsyn þess að konur hafi verndara 

sem heftir frelsi þeirra utan heimilis. (Moghadam, 2009). Verndari er alltaf karlkyns, 

oftast faðir eða eiginmaður en hugmyndafræðina á bakvið verndara má finna í óljósri 

túlkun á Kóraninum sem ýmsir fræðimenn hafa talið mistúlkun (Human rights watch, 

2008). Þó svo að algengast sé að faðir eða eiginmaður kvenna sé verndarinn getur í raun 

nánast hvaða karlkyns fjölskyldumeðlimur sem er verið verndari (Moghadam og Raudi-

Fahimi, 2005). Í skýrslu um ómönsk lög kemur fram að verndari skuli vera heill á geði, 

fullþroska, múslími, heiðarlegur og fullfær um að annast þær skyldur sem felast í 

hlutverki verndara (Reunite international child abduction centre, 2005) 

6.1 Hlutverk verndara 
Lægri staða kvenna gagnvart karlmönnum er notuð til þess að réttlæta almenna stöðu 

þeirra í samfélaginu sem „annars flokks þegnar“. Það að mega giftast, sækja um 

atvinnu, ferðast og opna bankareikning fyrir barn sitt er meðal þeirra atriða sem kona 

þarf að sækja um leyfi verndara síns fyrir (Moghadam og Raudi-Fahimi, 2005). Þá er 

hlutverk verndara að sjá til þess að kona framfylgi þeim lögum sem um hana gilda og 

þannig gegna þeir ábyrgðarstöðu brjóti kona af sér (Kelly, 2009). 

Engin önnur regla en sú sem skyldar konur til þess að hafa verndara hefur jafn 

mikil áhrif á líf kvenna í Sádí Arabíu. Völd verndara eru hvað yfirgripsmest þar í landi 

en hver einasta kona þarf að sækja um leyfi til verndara síns til þess að stunda vinnu, 

ferðast, ganga í skóla og að ganga í hjónaband. Konur í Sádí Arabíu eru einnig sviptar 

réttinum til að taka ákvarðanir fyrir hönd barna sinna og er það alfarið í höndum feðra 

(Human rights watch, 2008). Þetta kerfi gerir einnig konum nánast ókleift að sækja rétt 

sinn þegar þær verða fyrir ofbeldi af hálfu eiginmanns eða annarra karlkyns 

fjölskyldumeðlima þar sem þær þurfa samþykki verndara til að leggja fram kæru. Konur 

í Sádí Arabíu standa einnig frammi fyrir þeirri ógn að þurfi þær að gangast undir 

bráðaaðgerð á sjúkrahúsi er sú aðgerð ekki möguleg nema með samþykki verndara og 

hið sama á við ef kona hyggst skrá sig út af sjúkrahúsi, fangelsi eða meðferðarstofnun 

(Al-Manee, 2014).  

Óman státar sig af því að konur hafa nú gegnt starfi ráðherra og sendiherra en 

þrátt fyrir það eru konur þar í landi enn bundnar verndara sínum í ákvarðanatöku er 

varða nám, atvinnu og ferðalög. Þá þurfa konur í Óman líkt og kynsystur þeirra í Sádí 

Arabíu að fá leyfi verndara til að undirgangast aðgerð þó svo að líf þeirra liggi við. 

Einnig þurfa stúlkur sem búa á heimavist þess skóla sem þær stunda nám við að fá 

undirskrifað leyfi föður eða bróður hyggist þær yfirgefa vistina. Það sama á við ef þær 

óska eftir að fá gest en sá fundur getur einungis farið fram undir augum eftirlitsmanna 

og öflugt eftirlit sér til þess að þær hafi ekki möguleika á kynnum við ókunnuga 

karlmenn (Al-Azri, 2013). 

Það er nánast ógerlegt fyrir verndara að missa þann titil yfir börnum sínum og 

konu þrátt fyrir ofbeldi af hans hálfu svo dæmi sé tekið. Þrátt fyrir að eiga sér ekki stoð í 

lögum geta opinberir starfsmenn krafið konur um staðfestingu á verndara við nánast 

hvaða tækifæri sem er (Human rights watch, 2008).  

6.2 Áhrif á líf kvenna 
Saga konu að nafni Fatma lýsir ágætlega þeim veruleika sem Sádí Arabískar konur 

standa frammi fyrir. Til þess að hún geti ferðast þarf hún að sjálfsögðu leyfi verndara 

síns en Fatma er skilin við eiginmann sinn og faðir hennar er látinn. Því hefur staða 

verndara Fatma færst yfir á son hennar sem er 23 ára gamall. Hann þarf nú að ferðast 

þvert yfir landið til þess að gefa Fatma leyfi til að ferðast í hvert skipti sem hana langar 

það (Human rights watch, 2008). Lög um verndara skerða ekki einungis frelsi kvenna 

heldur geta þau haft mjög slæmar afleiðingar fyrir konur og jafnvel átt þátt í dauða 

þeirra. Árið 2002 kom trúarlögregla Sádí Arabíu í veg fyrir að 800 kvenkyns nemendur 

gætu yfirgefið brennandi skólabyggingu fyrir það eitt að þær báru ekki slæðu og 

klæddust ekki kufli (e. abaya) og létust fimmtán stúlkur í brunanum (Harbi, 2014). Í 

febrúar síðastliðnum lést kvenkyns meistaranemi í skólabyggingu eftir að hafa fengið 

hjartaáfall en karlkyns bráðaliðar komust ekki til aðstoðar í tæka tíð þar sem þeir þurftu 

að bíða eftir heimild til inngöngu í skólabygginguna þar sem um skóla fyrir stúlkur var 

að ræða (Harbi, 2014).  

Í öllum Persaflóaríkjunum er heimilisofbeldi alvarlegt vandamál (United nations, 

2014). Það vald sem karlmenn öðlast yfir lífi kvenna með hlutverki verndara hefur 

ítrekað þær afleiðingar að oft má sjá misbeitingu valdsins. Konur Persaflóaríkjanna 

standa frammi fyrir því að heimilisofbeldi er samfélagsmein sem víða er ekki algerlega 

bannað samkvæmt lögum. Sem dæmi þá kveða lög í SAF á um að karlmenn hafi rétt á 

að beita konur sem og aðra ófullveðja fjölskyldumeðlimi ofbeldi undir vissum 

kringumstæðum (United nations, 2014). Þá er nauðgun innan hjónabands ekki glæpur 

samkvæmt lögum í Kúveit, Óman og Sadí-Arabíu. Í Katar er ekki skilgreint í lögum 

sem banna nauðgun hvort um nauðgun innan hjónabands sé að ræða. Þá geta konur í 

Sádí Arabíu sem kæra nauðgun átt það á hættu að vera kærðar fyrir að stunda kynlíf 

utan hjónabands (United nations, 2014) 

6.3 Úreld hefð 
Sérfræðingar í íslömskum fræðum hafa bent á að þörf kvenna fyrir karlkyns verndara sé 

úreld því að tvær megin forsendur haldi ekki lengur: líkamlegir yfirburðir skipta ekki 

máli í nútíma samfélagi og konur hafa möguleika á að vera fjárhagslega sjálfstæðar og 

taka oft þátt í rekstri heimilisins. Í þessu samhengi má nefna að á árum áður rökstuddu 

dómarar áframhaldandi lög um verndara með því að konur væru líklegri fórnarlömb 

fátæktar, áfalla og þrælkunar en karlmenn (Human rights watch, 2008).  

Þrátt fyrir að ríkisvald Sádí Arabíu hafi reynt af veikum mætti að draga úr völdum 

verndara, hefur ekki verið sýnt fram á að það hafi í raun tekist. Þannig hafa konur eldri 

en 45 ára fengið leyfi til þess að ferðast á eigin vegum en eru þrátt fyrir það sífellt 

stöðvaðar af flugvallarstarfsmönnum og beðnar um skriflegt leyfi verndara (Human 

rights watch, 2008).  

 

7 Barist fyrir kvenréttindum 
Frá því snemma á níunda áratug síðustu aldar hafa aðgerðasinnar í Miðausturlöndum 

beint athyglinni að endurskoðun fjölskyldulaganna sem brjóta verulega á frelsi kvenna 

(Moghadam, 2009). Á sama tíma eiga sér stað miklar breytingar í alþjóðasamfélaginu 

hvað varðar sýnileika kvenna samhliða aukinni útbreiðslu á hreyfingum tengdum íslam 

um allan heim (Afary, 2004). Mir-Hosseini fjallar um hvernig gömul gildi trúarinnar 

hörfuðu fyrir nýrri hugsun með tilkomu baráttu femínista og mannréttindasinna við lok 

síðustu aldar. Þá sé mikil aukning á rannsóknum og skrifum um réttindi kvenna innan 

íslam og harðari barátta fyrir auknum rétti kvenna til marks um örar hugarfarsbreytingar 

um jafnræði kynjanna (2012). Kelly fjallar einnig um hvernig breytingar sem hafa 

stuðlað að auknum réttindum kvenna í Persaflóaríkjunum megi rekja til aukinnar 

vitundar um brot á réttindum þeirra og pólitísks vilja til þess að leiðrétta þann halla sem 

er á réttindum kvenna (2009). Þrátt fyrir að synda á móti straumnum, og rekast ítrekað á 

hindranir þegar barist er fyrir því sem við á vesturlöndum teljum til sjálfsagðra 

mannréttinda, eru fjölmargar fylkingar kvenna og annara mannréttindasinna sem berjast 

ötullega fyrir auknu frelsi og réttindum handa konum. Hvort sem það er innan 

Persaflóaríkjanna eða ekki hafa þessar fylkingar ítrekað bent á það ójafnrétti sem á sér 

stað í Miðausturlöndum og þá sérstaklega Persaflóaríkjunum.  

Barátta femínista og kvenréttindahreyfinga er bæði á grundvelli trúarinnar og utan 

hennar. Sameiginleg baráttumál þeirra eru að stórum hluta nútímavæðing Sharía laga, 

glæpavæðing heimilisofbeldis og annars ofbeldis gegn konum, réttur kvenna til að 

framselja ríkisborgararétt sinn til barna sinna og aukin þátttaka og aðgengi að atvinnulífi 

og stjórnmálum (Moghadam, 2003). Samtök sem samanstanda að mestu leyti af konum 

úr fræðaheiminum, svo sem lögfræðingum, rithöfundum, kennurum og fjársýslukonum, 

hafa verið afar sýnileg í baráttunni fyrir endurskoðun Sharía laga. Þar er áhersla lögð á 

frelsi kvenna til ákvarðanatöku í eigin lífi og aukið jafnræði meðal fjölskyldumeðlima. 

Þá er horft til þess að sú túlkun laganna sem sé nú við líði sé komin af aldagamalli 

úreldri túlkun karlmanna í mjög sterku feðraveldissamfélagi enda standi íslam í grunnin 

fyrir jafnræði (Moghadam, 2009). 

Fjöldinn allur af samtökum berst fyrir jafnrétti kynjanna hvort sem það er á 

pólitískum vettvangi eða ekki en sameiginlegt markmið þeirra er að knýja fram 

breytingu á núverandi ástandi. Femínsískar hreyfingar eru þar fremstar í flokki með 

áherslu á að endurskoðun íslamskra laga fari fram (Moghadam, 2009). Á meðal þess 

sem lagt er til grundvallar á nauðsyn endurskoðunarinnar eru fjórir þættir. Í fyrsta lagi er 

endurskoðun laganna mikilvæg fyrir nútímavæðingu trúarlegra stofnana og gildismat í 

íslömsku samfélagi. Í öðru lagi stuðlar hún að því að sjálfsögð réttindi kvenna séu virt 

ásamt auknu jafnræði inn á heimilum. Í þriðja lagi hefur endurskoðun laga þau áhrif að 

konur öðlast aukin réttindi hvað varðar ríkisborgararétt ásamt aukinni þátttöku þeirra í 

samfélaginu og þar með talið fjárhagslegt sjálfstæði. Í fjórða og síðasta lagi hefur 

endurskoðun laga þau áhrif að aðlaga venjur og reglur Persaflóaríkjanna að alþjóðlegum 

samningum sem gerðir hafa verið til að tryggja mannréttindi einstaklinga (Moghadam, 

2009). 

Í flestum Persaflóaríkjunum eru það lög um stofnun frjálsra félagasamtaka, 

skortur á lýðræðislegum stofnunum og skortur á sjálfstæðum dómstólum sem kemur í 

veg fyrir aukin réttindi kvenna. Í Óman, Katar, Sádí Arabíu og SAF koma afar hamlandi 

lög um myndum frjálsra félagasamtaka í veg fyrir að talsmenn kvenréttinda geti lagt 

hönd á plóg í réttindabaráttu kvenna. Þá hefur skortur á rannsóknum og gögnum um 

stöðu kvenna ekki hjálpað til við að sannfæra ríkisvaldið um aukin réttindi kvenna 

(Kelly. 2009). 

Eins og áður sagði er heimilisofbeldi alvarlegt vandamál í Persaflóaríkjunum og 

hafa aðgerðasinnar í Miðausturlöndum beitt sér fyrir því að heimilisofbeldi, þar á meðal 

heiðursmorð, verði gert refsivert. Þá hafa þeir farið í herferð fyrir jafnrétti þvert á 

þjóðerni og auknum tækifærum kvenna til þátttöku á pólitískum og efnahagslegum 

sviðum samfélagsins (Moghadam, 2009). Hreyfingar sem standa fyrir auknu jafnræði 

innan Persaflóaríkjanna beina niðurstöðum rannsókna og boðskap sínum til stjórnvalda, 

fjölmiðla og alþjóðlegra stofnana. Megin röksemd þeirra fyrir baráttunni er að brotið sé 

á almennum mannréttindalögum, alþjóðasamningum, og hnattræn stefna um kvenfrelsi 

og endurgerð túlkun íslamskra femínista á trúarritum sé virt að vettugi (Moghadam, 

2009). 

Þrátt fyrir að mikil vitundarvakning hafi verið um réttindi kvenna í 

Persaflóaríkjunum hefur staða þeirra ekki breyst í takt við það. Brown fjallar um 

hvernig konur sem vilja berjast fyrir auknum réttindum séu í raun í erfiðri stöðu þar sem 

að með því að gera uppreisn gegn hugmyndum feðraveldisins hafi þær verið gagnrýndar 

fyrir að hafna eigin samfélagi, trú og jafnvel kyni og í leiðinni að samþykkja vestræn 

gildi. Þetta komi sérlega illa við þær þar sem að þrátt fyrir að vera gagnrýnar á eigið 

samfélag séu þær einnig gagnrýnar á vestrænt samfélag og það því ekki samfélag sem 

þær hafa áhuga á að taka sér til fyrirmyndar (2001).  

8 Hreyfingar og einstaklingar sem berjast fyrir auknu jafnrétti 

8.1 Prince Alwaleed Bin Talal Alsaud Foundation 
Í Sádí Arabíu hefur Prins Alwaleed Bin Talal Alsaud sett á laggirnar stofnun sem 

samanstendur af þremur góðgerðarfélögum með fjögur mismunandi áherslusvið, þar á 

meðal að styðja við valdeflingu kvenna. Með Prins Alwaleed í stjórn stofnunarinnar er 

kona hans Ameerah Al-Taweel prinsessa sem hefur talað fyrir auknum réttindum 

kvenna í Sádí Arabíu út um allan heim (Alwaleed Bin Talal Foundation, e.d.). Á meðal 

verkefna sem stofnunin hefur stutt og tekið þátt í eru verkefni sem hvetur konur til að 

selja sitt eigið handverk. Einnig verkefni sem stuðlar að aukinni vitundarvakningu á 

meðal kvenna um réttindi þeirra ásamt stuðningi við konur á ýmsum sviðum til að auka 

getu þeirra til að sjá fyrir sjálfum sér og fjölskyldu og þannig auka vald sitt (Alwaleed 

Bin Talal Foundation, 2011). 

8.2 Aðgerðasinnar í Sádí Arabíu 
Þrátt fyrir að vera það land sem er hvað mest í umræðunni hvað varðar kúgun kvenna 

hafa aðgerðasinnar í Sádí Arabíu ekki setið hjá í baráttu sinni fyrir auknum réttindum. 

Þar hefur eitt af helstu baráttuefnum kvenna verið réttur þeirra til að aka bíl en Sádí 

Arabískar konur eru þær einu í heiminum sem ekki hafa leyfi til þess. Að auki hafa 

konur í Sádí Arabíu ekki heimild til að stýra reiðhjóli innan um almenning (Morley, e.d. 

a). Þá hefur komið til mótmæla þar sem konur eru hvattar til þess að setjast undir stýri 

sem hafa endað með handtökum og hafa fréttir þess efnis ratað í fjölmiðla á Íslandi 

(Vísir, 2007; Hörn Heiðarsdóttir, 2013) 

Aðgerðasinnar í Sádí Arabíu gáfu út sameiginlega yfirlýsingu á alþjóðlegum 

baráttudegi kvenna þann 8. mars síðastliðinn. Þar skora þeir á ríkisvaldið að gera 

nauðsynlegar umbætur til þess að koma í veg fyrir heimilisofbeldi og til að vernda rétt 

kvenna. Í yfirlýsingunni kemur fram krafan um að lög um verndara verði felld úr gildi 

sem og lög um að kona geti ekki „framselt“ ríkisborgararétt sinn og barna þeirra til 

erlends karlmanns, séu þau í hjónabandi (Al-Manee, 2014). Þá kemur einnig fram krafa 

um að sérstök lög verði sett sem tryggja konum og börnum sem beitt eru heimilisofbeldi 

vernd. Í yfirlýsingunni kemur einnig fram megn óánægja yfir ökubanni Sádí Arabískra 

kvenna og þess krafist að því verði aflétt hið snarasta. Að lokum eru kröfur um að 

félagasamtök sem berjast fyrir réttindum kvenna fái opinbert leyfi til að starfa, og að 

konur hljóti sömu réttindi og karlar til eftirlauna og bjóðist sömu tækifæri til að gegna 

æðri stöðum bæði í opinbera og einkageiranum (Al-Manee, 2014). Enn fremur hefur, í 

eins fastmótuðu feðraveldissamfélagi og Sádí Arabía er, verið sett á laggirnar stofnun 

kvennafræða sem stundar rannsóknir og heldur utan um skjöl tengd kvennafræðum 

(Afary, 2004). 

8.3 Sheikha Moza 
Áhrifamiklar konur innan Persaflóaríkjanna hafa átt þátt í því að réttindi kvenna eru nú 

að aukast en konur líkt og Sheikha Moza, eiginkona emírsins í Katar, og fleiri hafa 

barist ötullega fyrir auknum réttindum kvenna (Kelly, 2009). Sheikha Moza hefur notað 

áhrifamátt sinn í arabísku samfélagi til þess að stuðla að auknum réttindum kvenna í 

Miðausturlöndum og hefur barist ötullega fyrir betri menntun og læsi. Sheikha Moza 

fylgir hugmyndafræði íslamsks femínisma með því að halda því fram að endurskoðun á 

Kóraninum þurfi að fara fram og með því að leita í trúna megi finna jafnrétti kynjanna 

(Ghafour, 2009). Helsta baráttumál Sheikha Moza ásamt menntun er framþróun 

samfélagsins. Hún situr í stjórn Qatar Foundations for Education, Science and 

Community sem hefur sett á laggirnar eins konar menntunarsamfélag þar sem 

heimsþekktir háskólar hafa stofnað útibú ásamt því að styrkja fjölda vísindarannsókna 

og efnahags- og samfélagsleg þróunarverkefni (Office of Her Highness Sheikha Moza 

bint Nasser, e.d.).  

8.4 Sisters in Islam 
Á meðal þess sem varð til þess að Sisters in Islam eða SIS var stofnað var sú spurning 

að ef Guð væri réttlátur og ef íslam væri réttlátt, hvers vegna væru lög og reglur óréttlát 

í nafni trúarinnar. SIS hefur barist fyrir endurtúlkun Kóransins og hefur starfað frá árinu 

1987. SIS telur að íslamstrú sé í grunninn byggð á jafnrétti kynjanna en með rangri 

túlkun trúarrita hafi ójafnrétti þrifist í skjóli trúarinnar. SIS hefur með því að endurtúlka 

Kóraninn út frá femínísku sjónarhorni komið auga á ýmsar rangtúlkanir (Anwar, 2013). 

Til að mynda telja samtökin að hvergi sé hvatt til fjölkvænis og einmitt þvert á móti sé 

einkvæni talið heppilegasta form hjúskapar. Að sama skapi telja þær að engin stoð sé 

fyrir því að konum sé óheimilt að aka bifreið, mennta sig eða að leyfilegt sé á nokkurn 

hátt að mismuna konum. SIS telur mikilvægt að átta sig á því að hvaða helgirit sem er 

sé opið fyrir mörgum túlkunum og þar er Kóraninn ekki undanskilinn. SIS hefur reynt 

að gefa múslímskum konum rödd í baráttu sinni fyrir jafnrétti og byggir þekkingu sína á 

jafnrétti innan íslamstrúar á verkum fjölda aðgerðasinna og fræðimanna (Anwar, 2013). 

 

9 Hvað er til ráða? 
En hvað er til ráða og hvernig er hægt á sem skjótastan máta að stuðla að auknum 

réttindum og frelsi kvenna í Persaflóaríkjunum? Moghadam telur að menntun stúlkna 

grafi undan hugmyndum feðraveldis um hlutverk kynjanna og leiðrétti þar með þann 

halla sem er á réttindum kynjanna (2003). Vissulega er það rétt og engin nýlunda að 

menntun er máttur en menntunin skilar þeim þó takmörkuðum völdum ef undirokun 

kvenna heldur áfram að vera steypt í lagakerfi landanna. Sonbol hefur fjallað um 

hvernig réttindi kvenna í Persaflóaríkjunum hafa aukist með tilliti til menntunar og 

útvíkkunar á reglum um ríkisborgararétt en á sama tíma hafa önnur lög takmarkað getu 

þeirra til að nýta rétt sinn þar sem einstaklingsfrelsi þeirra er skert (Sonbol, 2012b). 

Brown fjallar um að þrátt fyrir aukinn aðgang kvenna að menntun og þar af 

leiðandi fjölgun þeirra innan menntakerfisins, og þá staðreynd að konur í þéttbýli séu 

orðnar mun stærri þátttakendur í atvinnulífinu hafi það ekki endilega leitt til aukins 

frelsis og sjálfræðis kvenna. Í sumum tilfellum hafi þessar breytingar frekar hert á 

hugmyndum feðraveldisins þar sem aukin réttindi kvenna eru talin ganga á réttindi karla 

og þannig grafa undan stöðu þeirra sem æðra kynið (2001). Eins og staðan er í dag 

styrkja lög um fjölskylduna hugmyndir feðraveldisins og skapa karlmönnum stöðu æðri 

konum. Það fyrsta sem ég tel því að þurfi að breytast í Persaflóaríkjunum er sá augljósi 

þáttur kynjamismununar sem lagakerfið er. Því tel ég að algjört lykilatriði í þeim 

samfélögum sem þessi ritgerð hefur fjallað um sé að fara í áhrifamiklar breytingar á 

lagakerfi ríkjanna og þá sérstaklega þeim lögum sem snúa að persónufrelsi einstaklinga 

eða fjölskyldulögunum. Hvort sem það verður gert með því að horfa til annarra 

samfélaga sem hafa náð lagalegu jafnrétti eða með því að fara í róttæka endurskoðun á 

túlkun Sharía laga þá eru það breytingar sem ég tel að verði að eiga sér stað. Lagalegt 

jafnrétti kynjanna tel ég vera grundvallaratriði þegar kemur að þeim 

hugarfarsbreytingum sem þurfa að eiga sér stað í Persaflóaríkjunum. Eins og máltækið 

segir þá er erfitt að kenna gömlum hundi að sitja en hugmyndir sem byggja á gömlum 

gildum um misrétti er nokkuð sem tekur tíma að breytast. Þar sem lögbundið jafnrétti er 

að finna, líkt og á Íslandi, hafa þessar hugmyndir þó ekki alveg horfið á braut sem sýnir 

fram á langlífi þessa hugarfars sem feðraveldið hefur að geyma. Ég hef þó fulla trú á að 

með niðurfellingu ákvæðis um verndara ásamt breyttu lagakerfi aukist einstaklingsfrelsi 

kvenna og það leiði til jafnara og betra samfélags. 

 

 Lokaorð 
Með þessari ritgerð hef ég reynt að varpa ljósi á stöðu kvenna í Persaflóaríkjunum en 

hún er talin sérstaklega slæm og bilið milli réttinda kvenna og karla hvergi jafn 

áberandi. Konur í Persaflóaríkjunum þurfa að hlíta lögum sem staðsetur þær lægra en 

karlmenn og takmarka frelsi þeirra. Nánast hvert sem litið er eru konur álitnar skörinni 

lægri en karlmenn og þeim ekki treyst til þess að taka ákvarðanir er varða eigið líf. 

Í upphafi var lagt upp með kenningarlegan ramma um orientalisma og femínisma. 

Hugmynd Said um orientalisma byggir á því að með ímyndasköpun hafa Vesturlönd 

búið til ákveðna mynd af Austurlöndum og Austurlandabúum. Þessi mynd sem dregin 

er upp er í raun ákveðin leið til þess að halda völdum yfir Austurlöndum. Staðalímyndir, 

sem eru lykilatriði í orientalismanum, eru einmitt þær sem gera tilvonandi 

mannfræðinga eins og mig forvitna, sem leiðir til frekari rannsókna á Austurlandabúum. 

Eins og áður sagði er áhugi minn á þessu ritgerðarefni fenginn eftir heimsókn til Óman 

þar sem ákveðnar staðalímyndir sem fyrir voru stóðust ekki. Í inngangi ritgerðar var 

fjallað um nauðsyn þess að hafa fjölbreytileika samfélaga í huga hvert sem litið er. 

Tilgangur þessarar ritgerðar er því ekki að alhæfa um konur í Persaflóaríkjunum heldur 

einungis að varpa ljósi á stöðu margra kvenna. Ásamt orientalisma er kenningarlegur 

rammi ritgerðarinnar femínismi sem er afar hjálplegur þegar fjallað er um stöðu kvenna 

í samfélaginu. Með því að fjalla sérstaklega um íslamskan femínisma tel ég að í 

ritgerðinni komi fram ný sýn á stöðu kvenna sem eru taldar þurfa að hafna trú sinni ætli 

þær að berjast fyrir jafnrétti þar sem að trúin sé í eðli sínu karllæg og óréttlát gagnvart 

konum. Íslamskur femínismi gefur konum í Persaflóaríkjunum kraft til að leita í trúna, 

sem er mörgum svo mikilvæg, og blanda henni saman við baráttu sína fyrir samfélagi á 

jafnréttisgrundvelli. Í ritgerðinni var fjallað um stöðu kvenna í Persaflóaríkjunum, 

sérstaklega hvað varðar fjölskyldulög. Það er mín skoðun að staða þeirra er ekki á 

nokkurn hátt ásættanleg. Í fjölskyldulögum má víða finna ákvæði er mismuna kynjunum 

og nánast í öllum tilfellum hallar á konur. Hvort sem um ræðir hjónaband, skilnað, arf 

eða forræði barna standa konur ekki jöfnum fótum á við karlmenn. Sérstakt ákvæði 

fjölskyldulaganna um verndara er einnig nokkuð sem ég tel að þurfi að afnema með 

öllu. Það er ekki nokkur grundvöllur fyrir því að konur séu vanhæfar til þess að taka 

ákvarðanir í eigin lífi eftir að þær hafi náð fullorðinsaldri frekar en karlmenn. Eins og 

kom fram í ritgerðinni hafa lög sem skylda konur til að hafa verndara veruleg áhrif á líf 

kvenna, skerða frelsi þeirra og hefta ákvörðunarrétt þeirra ásamt því að geta jafnvel haft 

það slæmar afleiðingar að það leiði til dauða. 

Ljóst er að mörgum konum í Persaflóaríkjunum er misboðin sú staða sem þær 

hafa í samfélaginu og hvort sem það er á eigin vegum eða í krafti fjöldans má sjá að 

barist er fyrir réttlátara samfélagi. Það hafa þær gert með róttækum aðgerðum, líkt og 

konur í Sádí Arabíu sem settust undir stýri á skjön við lög landsins, og í krafti virtrar 

stöðu sinnar innan samfélagsins líkt og Sheikha Moza sem hefur talað opinberlega fyrir 

auknum réttindum kvenna. Það sem þessar hreyfingar og einstaklingar eiga 

sameiginlegt er að telja trúna í eðli sínu boða jafnrétti kynjanna og að röng túlkun hafi 

leitt af sér óréttlátt samfélag sem verði að breyta með endurtúlkun trúarrita.  

Ýmsir þættir sem við hér á Vesturlöndum súpum hveljur yfir að enn viðgangist í 

Persaflóaríkjunum hefur hinn vestræni heimur í raun á sögulegum mælikvarða nýlega 

afnumið. Í því samhengi má til dæmis nefna þær hugmyndir að konan eigi að halda sig 

sem mest innan veggja heimilisins og þar með sé nærveru hennar ekki óskað á 

vinnumarkaðnum eða í stjórnmálum. Einnig að konur séu ekki færar um eigin 

ákvarðanatöku og því þurfi karlmann til að hafa vit fyrir þeim og gjörðum þeirra. Þetta 

eru þættir sem mörg samfélög hafa gengið í gegnum og með góðum árangri tekist að 

leiðrétta. Án þess að stilla heimshlutum upp á hinum margrómaða þróunarskala má 

spyrja sig hvort að Persaflóaríkin séu einungis skammt á eftir með leiðréttingu á þessum 

þáttum en eins og mörg samfélög nútímans eru miklar og hraðar breytingar að eiga sér 

stað hjá Persaflóaríkjunum. Ég hef því fulla trú á að mikil gróska í femínískum 

hreyfingum sem setja kvenréttindi í forgang hafi sömu áhrif og þær sem börðust, og 

gera enn, fyrir réttindum kvenna á Vesturlöndum og takist þannig að hafa áhrif á þann 

mikla kynjahalla sem viðgengst í Persaflóaríkjunum. 

Eins og áður hefur komið fram heimsótti ég Óman í byrjun þessa árs og stefni á að 

flytja þangað í lok sumars 2014 með fjölskylduna. Þrátt fyrir að hafa hvergi fundið fyrir 

því óréttlæti sem ég taldi að ég yrði fyrir á grundvelli kyns míns er nánast ómögulegt 

fyrir mig sem hvíta konu og ferðmann í Óman að setja mig í spor þarlendra kvenna. Líf 

þeirra getur því aldrei orðið minn veruleiki. Ritgerðin hefur ekki einungis svarað hinum 

ýmsu spurningum sem leitast var við að svara heldur skilur hún eftir ótal fleiri 

spurningar hjá höfundi. Þær spurningar verða að fá að vera viðfangsefni stærri 

rannsóknar og eru gott veganesti fyrir áhugasaman mannfræðing í Óman. 

